
					Prawfddarllenwyd y dudalen hon


Dywedwch chwi y bydd rhyw un farw,

Fe tynn y diawl e' i foddi neu dorri wddw',

Ac i gyflawni'ch dywediad, mewn clymiad clir,

Dyna hynny'n wir am hwnnw.



Gwen. 'Rwy'n ame y dysga'i ar led osgo,

Ond nis gwn i a ydyw'n ddrwg ai peidio.



Rhys. Mae'r arfer honno wedi'i setlo'n syth,

Nid rhaid i chwi byth mo'r hidio.



Nid oes ond y dichell a chyfrysdra,

Yn mynd ymlaen yn y busnes yma,

Cans holi ac ymofyn i ddeall eu ysgwârs

Bydd y fortune-tellers tala.



Lle gweloch wraig ieuanc iachus,

Yn berchen hen ŵr oedranus,

Dywedwch wrthi fod hwnnw ar dranc

Ac y ceiff hi ddyn ieuanc nwyfus.



A lle bo gŵr go ddawnus, a gwraig ddi-dd'ioni,

Dywedwch wrth hwnnw bydd farw'r hen ladi,

Ac y ceiff ail wraig o fenyw dêg,

Fwyneidd-deg, lwysdeg, lysti.



Felly dywedwch wrth bawb trwy wenieth,

Y peth a feddylioch a blesio'u naturieth;

Os plesiwch y merched ar hyd y byd,

Chwi gewch hoff hyfryd ffafreth.



Cerddwch trwy degwch hyd deie'r cymdogion,

Dysgwch ofer-ddadwrdd, a dehongli breuddwydion,

